
Pěś zmysłow 
 
Mamy pěś zmysłow: wiźenje, słyšanje, nuchanje, słoźenje a smasanje. Ze zmysłami 
móžomy ceły swět wokoło nas wuslěźowaś.  

 
Z wócyma wiźimy wjele wšakorakich barwow a formow.  
Z pomocu našeju wócowu orientěrujomy se.  
 

Stej wócy zacynjonej, njamóžomy wiźeś. Teke w śamnosći nic  
njewiźimy. Woko luźa trjeba swětło za wiźenje.  
 

Chtož ma słabej wócy, dostawa brylu, aby lěpjej wiźeł. Z wócyma 
móžomy znate luźe abo wěcy zasej spóznawaś. Aby se nam nic 
njestawało, musymy pśecej bytšej wócy měś.  
 

 
  

Z wušyma słyšymy ceły źeń wjele głosnych a śichych 
zukow, ropotow a šumow wokoło nas. Słyšymy, kak 
powědaju naše pśijaśele, słyšymy muziku w radiju, zuki 
telewizora, awta na droze, šwikotanje ptaškow, łajanje 
psow ...  
 

Gaž mama něco groni, móžomy ju pó głosu spóznawaś, teke gaž ju 
njewiźimy. Słuchajśo raz cele dokradnje! Słyšyśo, z kótarego směra 
zuki pśidu? Młogi raz słyšymy taki zogol, až nas móli. Gaž jo nam 
pśegłosnje, zaźaržujomy sebje wušy abo stajamy se słuchatka. Pón 
wšykno pitśku śišej słyšymy.  
    
 

 
Z nosom nuchamy. Pśi tom cujomy dobre a špatne wóni. W pjakaŕni pśecej 
derje wónja. Teke parfim, mydło a kwětki derje wónjaju. Wótpadki, ryby a 
wótchadne płuny smjerźe žadliwje. Togodla se młogi raz nos zaźaržujomy.  

 
Gaž mamy smarkawu, jo nos zatykany  
a pśisamem nic wěcej njecujomy. 

Z jězykom cujomy styri słodowe warianty: słodku, kisału, górku a słonu. 
Teke słoźimy, lěc jo něco wótše. Dawamy pjepjeŕ abo chili na jězu, bywa 
jěza wótśejša. Z cukorom bywa jěza słodka. Młoge jěze nam njesłoźe, ale 
druge luźe rowno toś te jěze lubuju. Słod luźi jo wjelgin rozdźělny. 
 
 

 

    

słodke kisałe górke słone wótše 
 

 
 
Z kóžu cujomy dotyknjenja, temperaturu a 
bólosći. Z palcami móžomy wěcy derje 
smasaś. Cujomy, lěc jo něco měke abo 
twarde, zymne abo góruce, gładke abo 
gropne. Teke cujomy, gaž pulower na kóžy 
drapjo.  

Gaž bźez słyńcneje kremy pśedłujko na słyńcu  
smy, wósmagujomy se kóžu. 
 
 
 
 
 
 
 
 
 

  
            

woko - wócy wucho - wušy nos jězyk ruka - ruce 

 

Z wócyma 
wiźimy. 

 

Z wušyma 
słyšymy. 

 

Z nosom 
cujomy. 

 

Z jězykom 
cujomy. 

 

Z rukoma 
smasamy. 

 


